КОМИ РЕСПУБЛИКАСА ПРАВИТЕЛЬСТВОЛÖН ШУÖМ

Коми Республикаын медицинскöя быть страхуйтан 

правилöяс йылысь

 «Россия Федерацияын гражданаöс медицинскöя страхуйтöм йылысь» Россия Федерацияса Оланпас да медицинскöя быть страхуйтан юкöнын мукöд нормативнöй правовöй акт олöмö пöртöм могысь, сы лыдын Коми Республикаын Россия Федерацияса гражданалы дон босьттöг медицина отсöг сетöмын государственнöй гарантияяс вылö быд вося Уджтасъяс примитöм могысь Коми Республикаса Правительство шуис:

1. Вынсьöдны Коми Республикаын медицинскöя быть страхуйтан правилöяс содтöд серти.

2. Тайö шуöм олöмö пöртöм бöрся видзöдны Коми Республикаса Юралысьöс вежысь В.И.Скоробогатовалы.

Коми Республикаса Юралысь                                                     В.Торлопов

Сыктывкар

2003 вося июль 7 лун

132 №

Вынсьöдöма

Коми Республикаса Правительстволöн

2003 во июль 7 лунся 132 №-а шуöмöн

(содтöд)

Коми Республикаын

медицинскöя быть страхуйтан

ПРАВИЛÖЯС
I. Панас

1. Коми Республикаын медицинскöя быть страхуйтан правилöяс (водзö – Правилöяс) лöсьöдöма «Россия Федерацияын гражданаöс медицинскöя страхуйтöм йылысь» Россия Федерацияса Оланпас, «Социальнöя быть страхуйтан подув йылысь» Федеральнöй оланпас, Медицинскöя быть страхуйтан типöвöй правилöяс серти, кодъясöс вынсьöдöма 1993 во декабр 1 лунся Страхöвöй удж видзöдöм кузя Россияса федеральнöй службакöд сёрнитчöм серти медицинскöя быть страхуйтан федеральнöй фондöн, да мукöд нормативнöй правöвöй акт серти, кодъяс вынаöсь медицинскöя быть страхуйтан системаын.

2.  Правилöяс лöсьöдöны Коми Республикаын Россия Федерацияса гражданаöс медицинскöя быть страхуйтан системаын йитöдъяс.

3. Тайö Правилöяслöн могъяслы лöсьöдöма татшöм кыв тэчасъяс:

медицинскöя быть страхуйтöм – уджалысь да уджавтöм гражданаöс медицинскöя быть страхуйтан система, кодi вына «Россия Федерацияын гражданаöс медицинскöя страхуйтöм йылысь» Федеральнöй оланпас да мукöд федеральнöй оланпас серти;

уджалысь йöз – трудöвöй да гражданско-правовöй сёрнитчöмъяс серти, кытчö пырöны удж вöчöм да услугаяс сетöм, а сiдзжö авторскöй сёрнитчöмъяс серти уджалысь Россия Федерацияса граждана; граждана, кодъяс мынтöны вот, мый мунö Россия Федерацияса вот да öктас законодательство серти тырвыйö либö мыйкö мында медицинскöя быть страхуйтан фондö;

уджавтöм йöз – Коми Республика мутасын олысь Россия Федерацияса трудöвöй да гражданско-правовöй сёрнитчöмъяс серти граждана, кодъяс оз уджавны да оз мынтыны вот, мый мунö Россия Федерацияса вот да öктас законодательство серти тырвыйö либö мыйкö мында медицинскöя быть страхуйтан фондö;

страхуйтчысьяс – уджалысь йöзлы: вот мынтысь юридическöй кывкутысьяс да  (либö) торъя йöз, кодъяс мынтöны вот Россия Федерацияса вот да öктас законодательство серти тырвыйö либö мыйкö мында медицинскöя быть страхуйтан фондö; уджавтöм йöзлы: Коми Республикаса олöмö пöртысь власьт органъяс да меставывса асвеськöдлан органъяс, бюджетас кодъяслöн артавсьöны уджавтöм йöзлы медицинскöя быть страхуйтöм вылö средствояс;

уджалысь йöзлы медицинскöя быть страхуйтöм вылö мынтысьöмъяс – вот мынтöм, мый артавсьö Россия Федерацияса вот да öктас законодательство серти медицинскöя быть страхуйтан федеральнöй фондлöн да Коми Республикаса медицинскöя быть страхуйтан фондлöн бюджетъясö;

уджавтöм йöзлы  медицинскöя быть страхуйтöм вылö страхöвöй взносъяс – Коми Республикаса став тшупöда бюджет сред-ствояс, кодъясöс мöдöдöма уджавтöм йöзöс медицинскöя быть стра-хуйтöм вылö;

страхуйтысьяс – страхöвöй медицина организацияяс, кодъяслöн эм лицензия медицинскöя быть страхуйтан удж нуöдöм вылö, либö Коми Республикаса медицинскöя быть страхуйтан фонд да сылöн филиалъяс;

страхöвöй медицинскöй организацияяс – страхöвöй организацияяс пыдди Россия Федерацияса законодательство серти артмöдöм юридическöй кывкутысьяс, кодъяслы сетöма индöм пöрадок серти медицинскöя быть страхуйтöм кузя удж нуöдöм вылö торъя разрешение (лицензия);

медицина учреждениеяс – быд сикас организационно-правовöй сяма юридическöй кывкутысь, а сiдзжö юридическöй кывкутысьöс артмöдтöг предпринимательскöй удж нуöдысьяс, кодъяс босьтiсны индöм пöрадок серти медицина удж нуöдöм вылö лицензия;

медицина отсöг – öтувъя мероприятиеяс, кытчö пырöны медицина услугаяс, организация да техника боксянь мероприятиеяс, öлöдан мероприятиеяс, йöзлысь дзоньвидзалун кутöм да бурмöдöм вылö  лекарствоясöн могмöдöм;

медицина услуга – висьöмъяс öлöдöм, найöс тöдмалöм да бурдöдöм вылö веськöдöм мероприятиеяс либö öтувъя мероприятиеяс, кодъяслöн эм асшöр помасьöмын тöдчанлун да арталöм дон.

4. «Россия Федерацияын гражданаöс медицинскöя страхуйтöм йылысь» Россия Федерацияса Оланпас серти страхуйтчöм гражданалы гарантируйтсьöны медицина отсöг сетöм да сыысь мынтысьöм медицинскöя быть страхуйтан система пыр Коми Республика мутасын öнiя медицинскöя быть страхуйтчан уджтаслöн (водзö – Уджтас) ыджда да условиеяс вылын. Уджтас лоö Коми Республикаын мынтысьтöг медицина отсöгын Россия Федерациялöн гражданалы государственнöй гарантияяс сетан уджтасын торйöдны позьтöм юкöнöн, кодöс вынсьöдöны быд во индöм пöрадок серти.

5. Медицинскöя быть страхуйтан субъектъясöн лоöны гражданин, страхуйтчысь, страхуйтысь да медицина учреждениеяс.

6. Коми Республикаын медицинскöя быть страхуйтан юкöнын государственнöй политикасö олöмö пöртö Коми Республикаса медицинскöя быть страхуйтан фонд (водзö – Фонд).

Фонд артмö да уджалö сы йылысь Положениеын лöсьöдöм пöрадок да условиеяс серти да мукöд нормативнöй правовöй акт серти.

7. Фонд кывкутö Коми Республикаса олысьясöс медицинскöя быть страхуйтан система сьöмöн могмöдöм вöсна Уджтас сьöмöн могмöдöм вылö Фондса бюджетын вынсьöдöм сьöм тшöт весьтö.

8. Медицинскöя быть страхуйтан системаын медицина отсöг сетöны быд сикас эмбур формаа медицина учреждениеяс, кодъяслöн эм  лöсялана лицензия.

9. Коми Республикаса олысьясöс лекарствоöн да медицина кöлуйöн могмöдан государственнöй политика олöмö пöртöм збыльмöдö  Коми Республикаса йöзлысь дзоньвидзалун видзан министерство.

Коми Республикаса олысьясöс кокньöд серти лекарствоöн  могмöдöны медицинскöя быть страхуйтан сьöм тшöт весьтö «Коми Республикаса дзоньвидзалун видзан министерстволöн производство да склад комплекскöд аптекаса веськöдланiн» государственнöй учреждение, бюджетса да страхöвöй аптекаяс.

10. Страхöвöй медицина организация вермö збыльмöдны öт-тшöтш медицинскöя быть да ас вöляысь страхуйтöм. Быд сикас медицинскöя страхуйтöм вылö право босьтöм могысь страхöвöй медицина организациялы быть колö лицензия.

Страхöвöй медицина организацияяс медицинскöя быть страхуйтöны оз коммерческöй подув вылын.

II. Страхуйтчысьяслöн Фондкöд йитöдъяс

11. Коми Республика мутасын страхуйтчысьяслы быть колö пасйысьны Фондын либö сылöн филиалъясын страхуйтчысьяс пыдди.

12. Фонд тшöт да сылöн филиалъяслöн öнiя тшöт весьтö страхöвöй взносъяссö вуджöдан механизмыс вöчсьö федеральнöй законодательство серти.

Уджавтöм йöзлы медицинскöя быть стахуйтöм, виччысяна чöжöс вылö öти нога вот, социальнöй öти нога вот, мукöд пöлöс вотъяс вылö, торъя юкöнöн кодъяслöн лоöны уджалысь йöзöс страхуйтöмын медицинскöя быть страхуйтан фондö вуджöдöм вылö лöсьöдöм средствояс, страхöвöй взносъяслöн ыдждаыс судзсьö сьöм ресурс колана мында серти Уджтас нуöдöм вылö.

13. Фондлöн сьöм средствояс артмöны:

Россия Федерацияса законодательствоöн лöсьöдöм ставкаяс серти öти нога социальнöй вот юкöнысь;

законодательствоöн лöсьöдöм мында торъя уджысь виччысяна чöжöс вылö öти нога юкöнысь;

уджавтöм йöзöс медицинскöя быть страхуйтöм вылö страхöвöй взносъясысь, мый мынтöны дзоньвидзалун видзöм вылö лöсялан бюджетъясын арталöм средствоясöн Уджтас артыштöмöн Коми Республикаса олöмö пöртысь власьт органъяс, меставывса асвеськöдлан органъяс;

Россия Федерацияса законодательствоöн артыштöм мукöд сьöм воöмысь.

Фондö да сылöн филиалъясö пыртöм социальнöй öти нога вот юкöнъясöн мынтöм,  фондö да сылöн филиалъясö пыртöм торъя сикас удж нуöдöмын виччысяна чöжöс вылö öти нога вот юкöнъясöн мынтöм, фонд филиалъясö уджавтöм йöзöс медицинскöя быть страхуйтöм вылö страхöвöй взносъяс мынтöм збыльмöдсьöны Россия Федерацияса законодательство серти.

III. Страхуйтчысь да страхуйтысь костын йитöдъяс

14. Страхöвöй медицина организациялы колö:

ас киын кутны мынтöм уставнöй капитал Россия Федерацияса законодательствоöн индöм ыдждаысь не этшаджык страхöвöй медицина организацияяслы, кодъяс збыльмöдöны медицинскöя быть страхуйтöм;

збыльмöдны ассьыныс уджнысö медицинскöя быть страхуйтöм нуöдöм кузя лицензия серти, мый сетсьö Россия Федерацияса сьöм овмöс министерствоöн индöм пöрадок серти;

могмöдны учредитан документъяс Россия Федерацияса законодательстволöн тшöктöмъяс серти;

нуöдны ассьыныс удж законодательство серти.

15. Страхуйтчысь да страхуйтысь костын йитöдъяс индыссьöны медицинскöя быть страхуйтан сёрнитчöмöн.

16. Уджалысь йöзлы медицинскöя быть страхуйтан сёрнитчöм вöчигöн страхуйтчысьлы быть колö петкöдлыны «Страхуйтчысьлы юöртöм», кодi сетсьö Фондын страхуйтчысьöс пасйигöн.

17. Медицинскöя быть страхуйтан сёрнитчöмын урчитсьö страхöвöй случай кежлö страхуйтысьлысь кöсйысьöмъяссö. Страхöвöй случайнас лоö страхуйтчысьлöн Уджтасöн водзвыв артыштöм медицинскöй отсöг корöм могысь медицина учреждениеö шыöдчöм.

18. Страхуйтысьлöн медыджыд кывкутöмыс торъя риск кузя (сёрнитчöмлöн вына кадö торъя мортлы сетöм медицина отсöглöн дон) оз артавсьы.

19. Медицинскöя быть страхуйтан сёрнитчöм вöчсьö 1 воысь оз этшаджык кадколаст вылö.

Медицинскöя быть страхуйтан сёрнитчöм вермас торксьыны кадысь водз сёрнитчысьясöн помкаяс да пöрадок серти, мый артыштöма сёрнитчöмöн да тайö Правилöясöн.

Сёрнитчысьяс водзвыв юöртöны сёрнитчöм дугöдöм йылысь сёрнитчöм дугöдöмлöн чайтан кадöдз 30 лунысь оз сёрджык, сёрнитчöмöн кö мöдтор абу артыштöма.

20. Страхуйтчысьлöн эм право:

быд пöлöс медицинскöй страхуйтчöм вылö;

страхöвöй организациясö ас кöсйöм серти бöрйöм вылö;

медицинскöя страхуйтöмын сёрнитчöмын условиеяс олöмö пöртöм бöрся видзöдöм вылö;

сёрнитчöмын условиеяс серти медицинскöя ас вöля серти быть страхуйтöм дырйи страхöвöй медицинскöй организациясянь страхöвöй взнос юкöн бöр вештöм вылö.

Уджалысь страхуйтчысьлöн, тайö пунктас лыддьöдлö правояс кындзи, эм право чуктöсысь (чöжöсысь) мöдöдны сьöм асланыс уджалысьясöс медицинскöя ас вöля серти страхуйтöм вылö.

21. Страхуйтчысьлы колö:

кырымавны медицинскöя быть страхуйтан сёрнитчöм страхöвöй медицина организациякöд;

пыртны страхöвöй взносъяс медицинскöя быть страхуйтан сёрнитчöмöн индöм пöрадок серти;

примитны аслыс индöм мог серти гражданалöн дзоньвидзалун вылö лёк боксянь тöдчантор бырöдöм кузя мераяс;

сетны сртахöвöй медицинскöй организациялы юöр страхуйтны лöсялысь йöзлöн дзоньвидзалун йылысь индöдъяс.

22. Страхуйтысьлöн эм право:

 ас кöсйöм серти бöрйыны медицинскöя страхуйтан сёрнитчöмъяс серти медицинскöй отсöг да услугаяс босьтöм вылö медицина учреждение;

тшöтш уджавны медицинскöй услугаяс вылö тарифъяс лöсьö-дöмын;

ёрдын сетны медицина учреждениелы да (либö) медицинскöй уджалысьлы налöн мыж вöсна страхуйтöмалы физическöй да (либö) моральнöй ущерб вöчöмысь иск.

23. Страхуйтысьлöн мог:

нуöдны коммерциятöм подув вылын медицинскöя быть страхуйтöм кузя удж;

медицина учреждениеяскöд кырымавны сёрнитчöмъяс медицинскöя быть страхуйтöм кузя страхуйтöмаяслы медицинскöй отсöг сетöмын;

медицинскöя быть страхуйтан сёрнитчöмлöн кырымалан кадсянь сетны страхуйтчысьлы либö страхуйтöмалы страхöвöй медицинскöй полисъяс; 

страхуйтчысьлы либö страхуйтöмалы страхöвöй взносъяслысь юкöн бöр мынтыны, тайö кö арталöма медицинскöя быть страхуйтан сёрнитчöмöн;

видзöдны медицинскöй отсöглöн ыджда, кад да качество бöрся медицинскöя быть страхуйтан сёрнитчöмлöн условиеяс серти; 

дорйыны страхуйтöмаяслысь интересъяс.

Страхöвöй медицина организация страхöвöй уджлысь зумыдлун лöсьöдöм могысь артмöдö резевнöй фондъяс.

Страхуйтысь оз вермы öткажитны страхуйтчысьлы  медицинскöя быть страхуйтан сёрнитчöм кырымалöмын, сiйö кö лöсялö öнiя страхуйтан условиеяслы.

IV. Фонд да страхöвöй медицина организацияяс (страхуйтысьяс) костын йитöдъяс

24. Медицинскöя быть страхуйтöм сьöмöн могмöдöм йылысь сёрнитчöм подув вылын Фонд сьöмöн могмöдö страхöвöй медицина организацияясöс. Медицинскöя быть страхуйтöм сьöмöн могмöдöм вöчсьö быд морт вылö торъялана нормативъяс серти, мый артавсьö Россия Федерацияса сьöм овмöс министерствокöд да Россия Федерацияса дзоньвидзалун видзан министерствокöд сёрнитчöм серти Медицинскöя быть страхуйтан федеральнöй фондöн вынсьöдöм Медицинскöя быть страхуйтан системаын сьöм средствояслöн öта-мöдкöд йитчöм да сьöм рöскодуйтöм кузя недырся пöрадокöн (водзö – Сьöм средствояслöн öта-мöдкöд йитчöм да сьöм рöскодуйтöм кузя недырся пöрадок).

25. Медицинскöя быть страхуйтан сьöмöн могмöдöм йылысь сёрнитчöм кырымавсьö Медицинскöя быть страхуйтöм сьöмöн могмöдöм йылысь типöвöй сёрнитчöм подув вылын да сiйö лöсьöдö Фонд да страхöвöй медицина организация костын йитöдъяс.

Страхöвöй медицина организация нимсянь медицинскöя быть страхуйтöм сьöмöн могмöдöм йылысь сёрнитчöм кырымалöм вылö право эм сылöн филиалъяслöн, кодъяслöн уджыс мунö страхöвöй медицина организация удж нуöданiнысь бокын.

Фондлöн абу право страхöвöй медицина организациялы öтка-житны медицинскöя быть страхуйтöм сьöмöн могмöдöм йылысь сёрнитчöм кырымалöмын, бöръяыслöн кö эм страхуйтöм вылö да бурдöдан да висьмöмысь видзан отсöг сетöм вылö (медицина услугаяс вылö) кырымалöм сёрнитчöмъяс.

26. Медицинскöя быть страхуйтöм сьöмöн могмöдöм йылысь сёрнитчöм серти страхöвöй медицина организациялöн сьöм тырмытöм дырйи Уджтас серти медицинскöй отсöг мынтöм вылö страхöвöй медицина организация шыöдчö Фондö субвенцияла.

27. Субвенция – сьöм отсöг сикас, кодi сетсьö сьöмöн вöчöм медицина услугаяс мынтöм вылö страхöвöй медицина организациялöн Фондöн. Страхöвöй медицина организацияяслöн уджлысь финансöвöй условиеяс веськöдöм вылö лöсьöдöм средствояс артавсьöны бюджет Фонд бюджетлöн лöсялана статьяöн, кодi вöчсьö Фондлысь збыль чöжöс арталöмöн.

Страхуйтöмаяслы медицина отсöг мынтöм вылö страхöвöй медицина организациялöн сьöм тырмытöмын Фондса экспертъясöн объективнöй помкаяс тöдмалöм бöрын Фонд сетö страхöвöй медицина организациялы лöсьöдöм пöрадок серти субвенция.

Страхöвöй медицина организация Фондöн сетöм субвенция лоö медицинскöя быть страхуйтан сьöмöн могмöдöм йылысь сёрнитчöмлöн условиеяс серти вуджöдöм содтöд средствоöн.

Субвенция сетсьö страхöвöй медицина организациялы медицинскöя быть страхуйтöмлы, медицина услугаяс мынтан резервлы да запаснöй резервлы медицина услугаясысь мынтöм вылö быд лунъя воöм сьöм видзöм бöрын.

28. Субвенциялöн ыджда артавсьö Фондлöн збыль позянлунысь да мед сiйö вöлi эз ыджыдджык страхöвöй медицина организациялöн öти тöлысь вылö Уджтас сьöмöн могмöдöмын сьöм коланлунысь.

29. Индöм могъяс вылö субвенция сетöмын Фонд тшöт вылын тырмымöн сьöм абутöм дырйи видзсьö Фондлöн нормируйтöм страхöвöй запас.

30. Субвенция сетан условиеясöн лоöны:

лöсьöдöм пöрадок серти öнiя во кежлö вынсьöдöм Уджтас;

страхöвöй медицина организациялöн банк тшöт вылын сьöм коляс, кодi тырмö Уджтас сьöмöн могмöдан тöлысся удж нуöдöм вылö;

абу кö Фондкöд сöгласуйттöм вына депозитнöй сёрнитчöм (артмöдчöм);

эз кö босьт страхöвöй медицина организация медицинскöя быть страхуйтан средство да эз кö вöдитчыны медицинскöя быть страхуйтöм сьöмöн мöд могöн. 

Субвенция сетсьö öтчыдысь, мöд ногöн кö, сетсьö вонас кыкысь оз унджык да оз вермы мöдöдсьыны страхöвöй резервъяс артмöдöм да медицинскöя быть страхуйтöм кузя удж нуöдöм кузя рöскод мынтöм вылö.

31. Во чöж субвенцияяс сетöм йылысь юöръяс пасйыссьöны урчитöм пöрадокöн вынсьöдöм страхöвöй медицина организациялысь бюджет олöмö пöртöм йылысь отчётын.

32. Фондса экспертъясöн субвенция подувтöг босьтöм либö сiйöс могтöг видзöм тöдмалöм бöрын страхöвöй медицина организация бöр сетö тайö субвенциясö Фондлы да мынтö Фондлы штрап субвенциялöн подувтöг мынтöм юкöнысь оз этшаджык .

33. Медицинскöя быть страхуйтан федеральнöй фондлöн методика вöзйöмъяс серти нуöдöм прöверка дырйи Фондса экспертъясöн страхуйтöмаяслы медицинскöй отсöг мынтан юкöнын страхöвöй медицина организациялысь öнiя Правилö тшöктöмъяс торкöм тöдмалöм бöрын Фонд лöсьöдö страхöвöй медицина организация дорö санкция, кодi водзвыв артыштсьö медицинскöя быть страхуйтöм сьöмöн могмöдöм йылысь сёрнитчöмын.

34. Страхöвöй медицина организацияяс, кодъяс збыльмöдöны торъя мутасын йöзöс медицинскöя быть страхуйтöм, сы лыдын мукöд мутасса страхöвöй медицина организациялöн филиалъяс, Фондлы быть сетöны наöн Уджтас олöмö пöртiгöн страхуйтöмаяслысь лыд да состав, мынтöм медицина услугаяслöн ыджда да  дон йылысь, наöн медицина учреждениеяслы сетöм штрап санкцияяс ыджда йылысь юöр, удж нуöдöм вылö рöскод, медицинскöя быть страхуйтан резервлöн да фондлöн артмöм да видзöм йылысь юöръяс да урчитöм пöрадокöн вынсьöдöм форма серти  мукöд колана юöр.

Медицинскöя быть страхуйтöм кузя страхöвöй медицина организацияяслысь отчёт вöчан показательяс да формаяс лöсьöдсьöны Медицинскöя быть страхуйтан федеральнöй фондöн Страхуйтчан удж бöрся видзöдöм кузя Россия Федерацияса федеральнöй службакöд, Россия Федерацияса сьöм овмöс министерствокöд да Россия Федерацияса государственнöй статистика комитеткöд сёрнитчöм серти.

35. Фондлы быть колö ас кадö (медицинскöя быть страхуйтöм сьöмöн могмöдöм йылысь сёрнитчöм серти) юöртны страхöвöй медицина организациялы страхуйтчысьлöн Фонд тшöт вылö вотöм сьöм йылысь. 

Страхуйтчысьöн мынтытöмысь Фонд сетö юöр та йылысь страхöвöй медицина организацияö медицинскöя быть страхуйтöм сьöмöн могмöдöм йылысь сёрнитчöмöн индöм кадö. Фонд тöдмалö мынтытöмысь помкасö да сьöмöн могмöдö страхöвöй медицина организациясö аслас резерв тшöт весьтö 2 тöлысся кадöн. Тайö кад помасьöм бöрын страхöвöй медицина организация вештö страхуйтöмалы медицина отсöг сетöмсö тырвыйö аслас тшöт весьтö. Страхöвöй медицина организация вермö срокысь водз дугöдны страхöвöй взносъяс мынтытöм страхуйтчыськöд страхуйтан сёрнитчöм.

Срокысь водз страхуйтан сёрнитчöм дугöдöм дырйи Фонд кыв шутöг мынтö гражданалы, кодъясöс вöлi страхуйтöма тайö страхуйтчысьöн, öдйö сетан да эновтны позьтöм медицина отсöгöн, весиг сыöн выль страхуйтан сёрнитчöм кырымалöмöн. Кыкнанладорсянь вензигöн медицина отсöгсö öдйö сетанöн либö эновтны позьтöмöн лыддьöм кузя  медбöръя кывкöртöд вöчö Коми Республикаса дзоньвидзалун видзан министерство.

Медицинскöя быть страхуйтöм вылö сьöм Фондöн абу кö ас кадö да (либö) абу ставсö вуджöдiгöн страхöвöй медицина организацияö, мый артавсьö Сьöм öта-мöдкöд йитчöмöн да рöскодуйтöмöн недырся пöрадок серти, Фонд мынтö страхöвöй медицина организациялы сыöн босьттöм сьöмысь пеня страхуйтан сёрнитчöмöн урчитöм мында.

36. Быд мортлы торйöдöм норматив серти медицинскöя быть страхуйтöмлöн Фондсянь босьтöм сьöм Россия Федерацияса законодательство серти страхöвöй медицина организация видзö медицина услугаяс мынтöм, резервъяс артмöдöм, медицинскöя быть страхуйтöм удж нуöдан рöскод мынтöм вылö, сы лыдын медицинскöя быть страхуйтöмын уджалысьяслы уджысь мынтысян фонд  артмöдöм вылö.

Страхуйтöмаяслы медицина услугаяс мынтöм вылö примитöм кöсйысьöмъяс олöмö пöртöм могысь страхöвöй медицина организация артмöдö Фондöн лöсьöдöм пöрадокöн да условиеяс вылын Фондсянь босьтöм сьöмысь мынтысьöм вылö медицина услугаясысь колана резерв да запас резерв.

Татшöм жö пöрадокöн страхöвöй медицина организациялöн эм право артмöдны Фондсянь босьтöм сьöм торйöдöм тшöт вылын медицинскöя быть страхуйтöмын видзчысян уджъяс сьöмöн могмöдан резерв.

37. Фонд индö страхöвöй медицина организацияяслы сьöмöн могмöдан резервöн да фондöн вöдитчан пöрадок.

38. Медицина услугаяс вештан резерв – тайö сьöм, мый артмöдiс страхöвöй медицина организация мынтысьöм вылö медицина отсöгысь, мый сетасны страхуйтöмаяслы страхуйтан сёрнитчöмъяслöн уджалан кад дырйи Уджтасын индöм мында да условиеяс вылын (тайö могъяс вылö урчитöм öнiя сьöм воöм лишалöм дырйи). Медицина услугаясысь мынтöм сьöм резерв видзсьö сöмын медицинскöя быть страхуйтöм серти страхуйтöмаяслы сетöм медицина отсöг мынтöм вылö. Страхуйтöмаöс бурдöдöм  вöлi кö заводитöма страхуйтан сёрнитчöм дырйи, то сiйö мынтыссьö ставнас, кöть и страхуйтан сёрнитчöм вöлi дугöдöма, кыдзи страхöвöй медицина организациялы виччысьтöм убыток.

Медицина услугаясысь мынтысьöм вылö резерв артмöдöны:

мунан кадколастын медицина услугаясысь мынтысьöм вылö видзтöм сьöм коляс;

чöжöс, мый босьтöма недырся прöст сьöм видзöмысь Фонд да страхöвöй медицина организация костын сёрнитчöмöн урчитöм пöрадок да мында серти;

медицинскöя быть страхуйтöмын запас резервлöн да медицинскöя быть страхуйтöмын видзчысян уджъяслысь сьöмöн могмöдан резервлöн лимитысь вывтi сьöм мында;

 страхöвöй медицина организацияын сетöм медицина отсöг экспертъясöн донъялöм бöрын медицина учреждениеяслысь тшöтъяс абу тырвыйö мынтöм бöрын кольöм 10 прöчент сьöм.

Медицина услугаяс вештан прöст сьöм резерв вермö недыр пуктыссьыны коланлун дырйи найöс дзик пыр бöр бергöдöм дырйи банкса депозитъясö да инвестируйтчыны высоколиквиднöй дона государственнöй бумагаясö.

39. Медицинскöя быть страхуйтöм кузя запас резерв – тайö сьöм, кодi артмис страхöвöй медицина организацияöн медицина учреждениеöн петкöдлöм тшöт мынтöм бöрын прöст сьöмысь, медицина услугаяс мынтан сьöм резерв серти медицина услугаяс мынтöмын рöскодлысь вевтыртöмсö тупкöм вылö. Запас резервысь сьöм вермö видзсьыны сöмын медицина отсöг мынтöм вылö, мый сетсьö медицинскöя быть страхуйтöм кузя  страхуйтöмаяслы, оз кö тырмы сьöмыс медицина услугаяс мынтан резервысь.

Запас резервын сьöм мында мед эз вöв унджык тöлысся сьöм запасысь, мый мöдöдсьö воддза отчётса кадколастысь Уджтасöн арталöм медицина отсöг мынтöм вылö кыдзи шöркодь величина. Запас резервын ыджда да норматив водзвыв артавсьöны Фонд да страхöвöй медицина организация костын медицинскöя быть страхуйтöм сьöмöн могмöдöм йылысь сёрнитчöмын.

Медицинскöя быть страхуйтöм кузя запас резерв артмöдöны:

медицинскöя быть страхуйтöм сьöмöн могмöдöм йылысь сёрнитчöмöн лöсьöдöм норматив серти Фондысь босьтöм сьöм отчислениеяс;

Фонд да страхöвöй медицина организация костын сёрнитчöмöн лöсьöдöм пöрадокын да ыдждаын недырся прöст сьöм видзöмысь босьтöм чöжöс.

Медицинскöя быть страхуйтöм кузя запас резерв артмöдöм вöчсьö урчитöм нормативъяс серти резерв ыдждаöдз, мый арталöма Фонд да страхöвöй медицина организация костын медицинскöя быть страхуйтан сьöмöн могмöдöм йылысь сёрнитчöмöн.

Медицинскöя быть страхуйтöм кузя запас резервлöн недырся прöст сьöм  вермö пуктывсьыны, коланлун дырйи дзик пыр найöс бöр бергöдöмöн, банкса депозитъясö да инвестируйтчыны высоколиквиднöй дона бумагаясö.

40. Медицинскöя быть страхуйтöм кузя видзчысян уджъяс сьöмöн могмöдан резерв – тайö торъя мога резерв, мöд ногöн кö, йöз костын висьöмъяс чинтöм вылö, качество да медицина отсöг босьтны позянлун бурмöдöм вылö уджъяс да Уджтас олöмö пöртöмын рöскод чинтан мукöд удж сьöмöн могмöдöм вылö страхöвöй медицина организацияöн артмöдöм сьöм.

Медицинскöя быть страхуйтöм кузя видзчысяна уджъяс сьöмöн могмöдан резервын сьöм мында мед эз вöв кык вежонся сьöм запасысь унджык, кодi мöдöдсьö воддза отчётса кадколастысь Уджтасöн арталöм медицина отсöг мынтöм вылö кыдзи шöркодь величина.

Тайö резервсö артмöдöны:

медицинскöя быть страхуйтöм сьöмöн могмöдöм йылысь сёрнитчöмöн  лöсьöдöм норматив серти Фондысь босьтöм сьöм отчислениеяс;

 Фонд да страхöвöй медицина организация костын сёрнитчöмöн лöсьöдöм пöрадокын да ыдждаын недырся прöст сьöм видзöмысь босьтöм чöжöс;

страхöвöй медицина организацияын медицина отсöг сетöм экспертъясöн донъялöм бöрын медицина учреждениеяслы тшöт абу тырвыйö мынтöм бöрын 70 прöчент кольöм сьöм.

Медицинскöя быть страхуйтöм кузя видзчысяна уджъяс сьöмöн могмöдöм вылö резерв видзöмын стöч нырвизьяс да найöс сьöмöн могмöдан пöрадок лöсьöдсьöны Фондöн.

Татшöм уджъясöн шусьöны:

дзоньвидза оласног пропагандируйтöм;

йöзлы санитарнöй тöдöмлунъяс кузя да сöстöмлунö велöдан торъя мога пропаганда нуöдöм;

предприятиеясса производство да быт юкöнын дзоньвидзалун бурмöдöм вылö уджъяс сьöмöн могмöдöмын участвуйтöм; 

медицина учреждениеяслысь öлöдан уджъяс сьöмöн могмöдöм;

висьöм водз тöдмалан уджъяс нуöдöм;

первичнöй медицина отсöг сöвмöдöм;

медицина учреждениеясын выль öнiя медицина технология пыртöм кузя инвестиционнöй балаясын участвуйтöм, сы лыдын öнiя медицина техника ньöбöм да сыöн вöдитчöм;

медицинскöй уджалысьяслысь тöдöмлунъяс содтöм, сы лыдын öнiя медицина техника уджöдöм кузя;

медицина оборудование дорö запаснöй часьтъяс да рöскод кöлуй босьтöм;

öткымын страхуйтöмаяслы содтöд (Уджтас кындзи) видзчысян да дзоньвидзалун содтан услугаяс сьöмöн могмöдöм.

Медицинскöя быть страхуйтöм кузя видзчысян уджъяс сьöмöн могмöдан резервлöн недырся прöст сьöм  вермö пуктывсьыны коланлун дырйи дзик пыр найöс бöр босьтöм дырйи банкса депозитъясö да инвестируйтчыны зэв дона ликвиднöй бумагаясö.

Оз ков чукöртны сьöм видзчысяна уджъяс резервын. Страхöвöй медицина организацияяслы во чöжнас колö видзны тайö сьöмсö сiдзи, медым во помас сылöн ыдждаыс артавсис тайö резервсьыс ¼ эз унджык, мый урчитöма Фондöн.

41. Календарса во помын артавсьöны медицинскöя быть страхуйтöм нуöдöмын сьöмöн могмöдан результатъяс, рöскод вылын чöжöсыс кö унджык, то сiйö мöдöдсьö Фондöн лöсьöдöм пöрадокöн да условиеяс вылын медицина услугаяс мынтан резерв, запас резерв, видзчысян уджъяс сьöмöн могмöдан резерв содтöм вылö да норматив серти удж нуöдöмын рöскод видзтöмöн страхöвöй медицина организациялы чöжöс артмöдöм вылö.

42. Страхöвöй медицина организацияяс Фондлы кöсйысьöны сетны страхуйтчысьяскöд кырымалöм сёрнитчöмъяс йылысь, страхуйтöмаяслöн лыд да качество кузя лыддьöг йылысь юöр, сы лыдын колана структураöн магнитнöй носительяс вылын наöн страхöвöй удж нуöдiгöн мынтана медицина услугаяслöн ыджда да дон йылысь юöр, медицина учреждениеяс дорö наöн сетöм штрап санкциялöн ыджда, страхöвöй резервъяслöн удж нуöдöмын да видзöмын рöскод йылысь лыдпасъяс да корöм серти мукöд колана юöр.

43. Страхöвöй медицина организацияöн медицинскöя быть страхуйтан средствояс нелючки видзöм, тайö средствояс могтöг видзöм тöдмалöм бöрын Фонд примитö законодательствоöн, а сiдзжö Сьöмöн öта-мöдкöд йитчан да сьöм видзан недырся пöрадокöн да медицинскöя быть страхуйтöм сьöмöн могмöдан сёрнитчöмöн арталöм мераяс.

44. Страхуйтöмаяслы медицина отсöг мынтöмысь страхöвöй медицина организация Фонд водзын кывкутö Фондсянь босьтöм быд пöлöс средствоясысь, кодi артмис медицинскöя быть страхуйтöм кузя резервъясöн, расчётнöй тшöт вылын медицинскöя быть страхуйтöм вылö субвенцияясöн, субсидияясöн да кредитъясöн, медицинскöя быть страхуйтан уджъяс нуöдöм вылö мукöд чöжöсöн, сы лыдын резерв сьöмъяс инвестируйтöмысь.

45. Недырся прöст сьöм видзöм тшöт весьтö босьтöм чöжöс видзсьö Фондöн лöсьöдöм пöрадокöн да условиеяс вылын страхöвöй медицина организацияяслы резервъяс содтöм да чöжöс артмöдöм вылö.

V. Медицинскöя быть страхуйтан системаын страхуйтысьяс

 да медицина учреждениеяс костын йитöдъяс

 46. Медицинскöя быть страхуйтан системаын медицина отсöг сетöны быд пöлöс эмбур формаа медицина учреждениеяс, кодъяслöн эм законодательство серти лöсялана лицензия да кодъяс котыртiсны медицинскöя быть страхуйтöм кузя удж.

Медицина учреждениеяслы лицензия сетсьö Медицина удж лицензируйтöм кузя Коми Республикаса йöзлысь дзоньвидзалун видзан министерство бердын комиссияöн.

47. Страхуйтöм гражданалы медицина отсöг котыртöм да сетан пöрадок, мый могмöдсьö сьöмöн медицинскöя быть страхуйтан тшöт весьтö, артавсьö Коми Республикаса дзоньвидзалун видзан министерствокöд да Фондкöд öтвылысь.

48. Медицина учреждение да страхуйтысь костын йитöдъяс вöчсьöны сёрнитчöм серти медицинскöя быть страхуйтöм кузя бурдöдан-видзчысян отсöг (медицина услуга) сетöмын. Сёрнитчöмлöн торйöдны позьтöм юкöнöн лоöны учреждениеöн сетан услуга лыддьöг, меставывса асвеськöдлан органöн вынсьöдöм муниципальнöй заказ да тарифнöй артмöдчöм.

49. Медицина учреждениеяс, бюджетно-страхöвöй аптекаяс, производство да склад комплексöн Коми Республикаса дзоньвидзалун видзан министерстволöн аптекаöн веськöдланiн да Фонд костын, кыдзи Коми Республикаса йöзöс лекарственнöя страхуйтöмын страхуйтысь костын, йитöдъяс артмöны лекарственнöя страхуйтöмын медицина учреждениеясöс медикаментъясöн да медицина кöлуйöн могмöдöмын кыкнанладорсянь öта-мöдлöн йитöдъяс йылысь сёрнитчöм подув вылын.

50. Медицина учреждениелы лöсьöдöм пöрадок серти колö нуöдны медицинскöя быть страхуйтöмын сьöм видзан учёт да сетны страхуйтысьяслы, кодъяс олöмö пöртöны медицинскöя быть страхуйтöм кузя учреждениеяслысь удж котыртöмын кöсйысьöмъяс, лöсьöдöм пöрадок серти вынсьöдöм формаяс кузя отчётносьт юöръяс.

51. Медицина учреждение лöсьöдöм пöрадок серти сетö страхуйтöмаяслы медицина отсöг (услугаяс), да сетö страхуйтысьяслы лöсьöдöм пöрадок серти вынсьöдöм формаяс кузя отчётносьт юöръяс.

52. Страхуйтысь да медицина учреждениеяс костын рöштшöтъяс вöчсьöны страхуйтысьöн медицина учреждениелысь тшöтъяс мынтöмöн.

53. Медицина отсöг мынтан сикас, способъяс да пöрадок урчитсьöны Коми Республикаса медицинскöя быть страхуйтан системаын медицина услугаясысь мынтысян пöрадок йылысь положениеöн. Тайö Положениеыс лöсьöдсьö да вынсьöдсьö Коми Республикаса дзоньвидзалун видзан министерствоöн, Фондöн Коми Республикаса сьöм овмöс министерствокöд сёрнитчöмöн, Медицина уджалысьяслöн республиканскöй профсоюз комитетöн да Коми Республикаса врачьяслöн ютырöн.

Уджтас кузя сетöм медицина отсöг вылö тариф артавсьö вынсьöдöм методика серти бурдöдан-видзчысян учреждениеясöн да сöгласуйтчö Коми Республикаса дзоньвидзалун видзан министерствокöд, Коми Республикаса сьöм овмöс министерствокöд, Фондкöд, меставывса асвеськöдлан органъяскöд.

Тарифъяссö выль пöв видлалöны Медицинскöя быть страхуйтан могъяс кузя республиканскöй сöгласительнöй комиссиялöн решение серти.

Тарифнöй артмöдчöм кырымалысьяс лöсьöдöны рöштшöт да тариф видлалан пöрадок, тарифнöй артмöдчöм дасьтан да видлалан пöрадок, мукöд мог, мый йитчöма тарифнöй артмöдчöм дасьтöмкöд да кырымалöмкöд. Тариф, тарифнöй артмöдчан бала дасьтöм да видлалöм кузя да öти кывйö воана процедураяс нуöдöм кузя уджъяс нуöдö Медицинскöя быть страхуйтöм кузя республиканскöй сöгласительнöй комиссия.

54. Страхуйтыськöд сёрнитчöмын водзвыв арталöм ыджда серти колана ногöн медицина отсöг сетöм кö оз артмы, страхуйтöмалы медицина учреждение аслас тшöт весьтö сетö пациентлы колана отсöг та йылысь страхуйтысьöс юöртöмöн мöд учреждениеын.

55. Коланлуныс кö эм сетны пациентлы медицина услугаяс, мый вылö тайö учреждениеыслöн абу лицензияыс, учреждениеыслы быть колö вуджöдны пациентсö страхуйтысь тшöт весьтö мöд учреждениеö, кодлöн эм лöсялана лицензия, медицина отсöг сетöм могысь.

56. Уджтасöн артыштöм медицина отсöгла (медицина услугаясла) шыöдчигöн Коми Республика мутасысь бокын страхуйтöм гражданалы медицина услугаяс сетсьöны да мынтыссьöны Россия Федерацияса законодательство серти. 

57. Медицинскöя быть страхуйтöмын страхуйтöмаяслы сетан медицина отсöглысь качествосö донъялö страхуйтысь Коми Республикаса врачьяслöн ютыркöд, Медицинскöя быть страхуйтан страхуйтысьяслöн ютыркöд,  Дзоньвидзалун видзан профсоюз уджалысьяслöн республиканскöй комитеткöд сёрнитчöмöн Страхуйтöм гражданалы медицина отсöглысь качество донъялан пöрадок серти (водзö – медицина отсöглысь качество донъялан пöрадок).  

   58. Страхуйтöм гражданалы медицина услугаяс сеттöмысь либö абу колана мында, качествоа либö лöсявтöм кадö сетöмысь, медицина отсöг сетан водзö этапö висьысьöс аслас кадö мöдöдтöмысь да медицина учреждениеöн мукöд пöлöс кöсйысьöм омöля вöчöмысь «Россия Федерацияын гражданаöс медицинскöя страхуйтöм йылысь» Россия Федерацияса Оланпас серти да Медицина отсöглысь качество донъялан пöрадок серти мыйтакö либö дзоньнас медицина учреждениелы медицина услугаяс сетöмысь страхуйтысь вермö рöскодсö не вештыны. 

59. Страхуйтысь видзöдö медицинскöя быть страхуйтан сьöм медицина учреждениеясöн видзöм бöрся. Видзöдöм вöчсьö медицина услуга вылö тариф арталöмöн сьöмсö торъя могöн видзöм бöрся прöверкаясöн.

60. Страхуйтысь мынтö медицина учреждениелы медицина услугаысь сёрмöм мынтöмысь пеня сёрнитчöмын индöм мында. 

61. Медицинскöя быть страхуйтан сёрнитчöм страхуйтысьöн кадысь водз дугöдiгöн бöръяыс гижöмöн юöртö та йылысь медицина учреждениеясö да юöртö гражданалы тайö страхуйтан сёрнитчöм серти сетöм полисъяссö вынтöмöн лыддьöм йылысь. Медицина учреждениеяс сетöны татшöм гражданалы öдйö сетан да эновтны позьтöм медицинскöй отсöгсö öнiя Правилöясöн индöм пöрадок серти. 

VI. Страхöвöй медицинскöй полис, страхуйтöмаяслöн 

правояс да кöсйысьöмъяс

62. Медицинскöя быть страхуйтан страхöвöй медицина полис (водзö – полис) лоö документöн, кодi эскöдö гражданаöс медицинскöя быть страхуйтöм кузя сёрнитчöмлысь кырымалöмсö. 

Коми Республикаын вына öти образеца полис, кодi лоö стöч отчётносьта документöн да вына Россия Федерация мутас пасьтала.

Страхуйтöмаöн лоöны граждана, кодъяслöн эм полис да мыйысь мынтöны законодательствоöн лöсьöдöм пöрадок да условиеяс серти медицинскöя быть страхуйтöм вылö страхöвöй взносъяс. 

Полис сетсьö страхуйтысьöн быд страхуйтöмалы либö страхуйтчысьлы сёрнитчöмлöн вына кадколастö сьöм босьттöг медицинскöя быть страхуйтан сёрнитчöмöн урчитöм пöрадок серти.

Полисъяс овлöны дыр кадсяöсь да недыр кадсяöсь да налöн эм код:

ДК – дыр кадся;

НК – недыр кадся.

Медицинскöй страхуйтчöм вöчсьö уджалысь (уджавтöм) гражданаöс медицинскöя быть страхуйтан сёрнитчöм серти, мый кырымавсьö медицинскöя быть страхуйтан типöвöй сёрнитчöм подув вылын медицинскöя страхуйтан субъектъяс костын, Россия Федерацияса нормативнöй правовöй актъясöн лöсьöдöм пöрадок серти.

63. Дыр кадся полисъяс сетсьöны гражданалы, кор найö петкöдлöны паспорт либö мöд документ, кодi эскöдö мортсö да Коми Республика мутасын оланiнсö, а сiдзжö:

уджвывса справка – уджалысь гражданалы;

йöзöс уджöн могмöдан органъясын пасйöм йылысь справка – уджавтöм гражданалы;

пенсия эскöданпас – пенсионеръяслы;

студент билет (велöдчысь билет) – лунын велöдчысь студентъяслы (велöдчысьяслы).

Гражданин ачыс полис босьтны кö оз вермы, то сiйöс вермас босьтны мöд морт ассьыс паспортсö либö мортсö эскöдысь мöд документ петкöдлöм бöрын, а сiдзжö гражданинлысь, кодлы сетсьö полисыс, паспортсö либö мортсö эскöдысь мöд документ, сылысь шыöдчöм да тайö пунктас артыштöм  справкаяс петкöдлöм бöрын.

Челядь вылö полисъяс сетсьöны мамыслы либö батьыслы чужöм йылысь эскöдан гижöд петкöдлöм бöрын.

64. Недыр кадся полисъяс сетсьöны:

гражданалы, кодъяслöн эм беженечлöн да быть мöдлаö овмöдчысьлöн статус да Коми Республика мутасын беженечлысь да быть мöдлаö овмöдчысьлысь статус да овланiн пасйöмсö петкöдлысь документъяс, - индöм статус петкöдлысь документъяслöн вына кад чöж, но овланiн серти пасйöм вылö кадысь оз дырджык; 

гражданалы, кодъяслöн эм СНГ странаяслöн гражданство да Коми Республика мутасын овланiн пасйöм да уджалöны Коми Республика мутасын организацияясын да учреждениеясын, - овланiн пасйöм кад вылö гражданинöс эскöдысь паспорт либö мöд документ, овланiн пасйöм йылысь свидетельство, уджвывса справка, йöз муса уджалан вын уджöдöм вылö лэдзан либö Коми Республикаса миграционнöй службалöн удж вылö право сетан копия петкöдлiгöн;

пенсионеръяслы, кодъяслöн эм СНГ странаяслöн гражданство да Коми Республика мутасын овланiн пасйöм да босьтöны Коми Республикаса пенсияöн могмöдан органъясын пенсия, - овланiн пасйöм кад чöж овланiн кузя пасйöм йылысь свидетельство да пенсия эскöданпас петкöдлiгöн.

Коми Республика мутасын овланiн пасйöм Коми Республика мутасын оланiн пасйöм вылö вежигöн гражданин вермö вежны недыр кадся полис дыр кадся полис вылö. Сэки недыр кадся полис сетсьö страхуйтысьлы.

65. Дыр кадся полислöн вын артавсьö сетöмсянь медицинскöя быть страхуйтан условиеяс вежсьöмöдз.

66. Первичнöй медико-санитарнöй отсöг босьтöм вылö став гражданаыс, медицинскöя быть страхуйтöм кузя страхуйтöмаясыс, пасйыссьöны базöвöй амбулатория-поликлиника учреждениеö, мый йылысь налöн страхöвöй полисö вöчсьö колана пасйöд. Базöвöй амбулатория-поликлиника учреждениеöн лоö учреждение (сы лыдын öтувъя практикаа врачлöн, аспом практикуйтчысь врачлöн, а сiдзжö пинь бурдöдан асшöр амбулатория-поликлиника учреждение да с. в.), кодi пырö Уджтас серти медицина отсöг (медицина услугаяс) сетысь медицина учреждениеяс лыддьöгö, кöнi страхуйтöмаыс пасйöма. Быд страхуйтöмалы урчитсьö сöмын öти базöвöй амбулатория-поликлиника учреждение.

Гражданалы, кодъяс первичнöй медико-санитарнöй отсöг босьтöм вылö абу пасйысьöмаöсь, базöвöйöн лыддьыссьö оланiнса амбулатория-поликлиника учреждение (страхуйтöмаяслöн оланiн серти пасйöм).

Медицина отсöгла первойысь шыöдчигöн страхуйтöмалы колö петкöдлыны паспорт да страхöвöй медицинскöй полис. 

67. Медицина отсöгла водзö вылö шыöдчöмъяс дырйи петкöдлыссьö паспорт либö страхöвöй медицинскöй полис.

68. Планöвöй медицина отсöгла шыöдчигöн страхуйтöмаяслы колö петкöдлыны страхöвöй медицинскöй полис мортöс эскöдысь документкöд öттшöтш.

Экстреннöй медицина отсöг сетсьö, кöть и абу страхöвöй медицина полис. 

69. Страхуйтöмаяслы колана медицина отсöг босьтiгöн, кодъяслöн кутшöмкö помка вöсна абу страхöвöй полис, бурдöдан-видзчысян учреждениеса регистратор шыöдчö страхуйтысь дорö эскöдöмла, кодi эскöдö медицина учреждениеöс страхуйтöмасö либö эскöдö, мый полисыс абу. 

70. Россия Федерацияса гражданалы, кодъяслöн эм Россия Федерацияса мукöд субъектлöн мутасын оланiн серти пасйöм да уджалöны Коми Республика мутасын организацияясын, учреждениеясын да предприятиеясын, сетсьö недыр кадся полис. Полис сетсьö удж сетысьöн медицинскöя быть страхуйтöм вылö страхöвöй взносъяс мынтанiн серти, оланiн серти индöм граждана кö полиссö эз босьтны.

71. Уджалысь гражданинöс пырся удж вылысь мездiгöн организация (страхуйтысь) босьтö сылысь водзын сетлöм страхöвöй медицинскöй полиссö да сетö сiйöс страхуйтысьлы уджысь мездöм бöрын дас лунысь оз сёрöнджык.

Удж вылö пыригöн гражданин босьтö страхöвöй полис удж сетысьлысь либö страхуйтысьлысь.

72. Уджавтöм йöзлы пырся оланiн вежiгöн быть колö выльысь пасйыны страхуйтысь дорын, кодi могмöдö уджавтöм йöзöс медицинскöя быть страхуйтöм кузя выль пырся олан местаын, наöн босьтöм страхöвöй полис (бöр сетны важсö да босьтны выльöс).

Страхуйтöм гражданин кулöм бöрын сылöн страхöвöй полисыс воштö вынсö да бергöдсьö страхöвöй полис сетысь страхуйтысьлы. Страхуйтысь лыддьö кулысьлысь страхöвöй полиссö вынтöмöн, та йылысь висьталö сёрнитчöмъяс кырымалысь медицина учреждениеясö.

73. Страхуйтöмаöн страхöвöй медицинскöй полис воштiгöн колö аслыс либö страхуйтчысьлöн представитель пыр юöртны та йылысь страхуйтысьлы полис воштан помка индöмöн. Страхуйтысь могмöдö страхуйтöмаöс выль полисöн, кодi сетсьö дон вештытöг. Вошöм полис лыддьыссьö вынтöмöн, мый йылысь висьтавсьö колана медицина организацияясö да Фондö.

74. Медицинскöй полис вынтöммö:

страхуйтöм морт кулöм бöрын;

страхуйтöмаöн полис воштiгöн;

Коми Республика сайö страхуйтöмаöн пырся олан местаö мунöм бöрын;

полис тшыкöдiгöн;

срочнöй военнöй служба вылö призывайтöм бöрын;

пуксьöдöны гражданинöс дзескыдiнö;

гражданинöс лыддьöны юöртöг вошöмöн;

недыр кадся полислöн вын помасьöм бöрын.

75.Учреждениеяслы да организацияяслы колö юöртны страхуйтысьлы гражданаöс срочнöй военнöй служба вылö призывайтöм йылысь.

Гражданалысь оланног пасъян органъяс быд тöлысь сетöны страхуйтысьлы кулöм граждана йылысь юöр.

76. Медицинскöя быть страхуйтан страхöвöй медицинскöй полис оформитсьö оргтехника отсöгöн либö киöн мичаа гижöмöн страхуйтöма йылысь татшöмторъяс индöмöн:

ов, ним, вич (ставнас);

лун, тöлысь, чужан во;

нывбаба либö мужичöй;

пыр уджалан места;

пырся оланiн;

телефон.

Полисын индыссьö страхуйтысьлöн тыр ним, юридическöй  адрес да сiйö эскöдсьö печатьöн.

77. Медицинскöя быть страхуйтан условиеясöн тöдмасьöм могысь страхуйтöма гражданалы сетсьö «Страхуйтöмалы памятка».

78. Уджтасöн артыштöм медицинскöй отсöг (медицинскöй услугаяс) сеттöм да сетiгöн условиеяс пыдди пуктытöм дырйи страхуйтöма пöртö олöмö могъяссö законодательство серти, медицинскöя быть страхуйтан сёрнитчöм да тайö Правилöяс серти.

79. Страхуйтысьлы колö юöртны страхуйтöмалы:

страхуйтöмалöн правояс йылысь;

медицина учреждениеяслöн лыддьöг йылысь, мый вöзйыссьö Уджтасöн артыштöм медицинскöй отсöгöн (медицинскöй услугаясöн);

страхуйтысьлöн места  да телефон номеръяс йылысь;

страхуйтöм гражданаöс быд лунъя приём котыртан пöрадок йылысь.

Юöр сетсьö тыдалана да кокниа гöгöрвоана формаöн да став медицина учреждениеясын, кодъяскöд страхуйтысь кырымалiс сёрнитчöмъяс, тöдмасьöм вылö лöсьыд местаын индöм сёрнитчöмъяс вынсялан кадсянь.

Гражданинлöн эм право шыöдчыны сiйöс страхуйтысь дорö медицинскöя быть страхуйтöмын сылысь интересъяс дорйöм могъяс кузя, а страхуйтысьлы колö могмöдны сылы индöм интересъяссö дорйöмын. Та вылö страхуйтысьлы колö котыртны сыöн страхуйтöм гражданалы шыöдчöмъяс вылö быд лунся приём.

Страхуйтöмалöн кöсйöм серти шыöдчöм вермö лоны устнöй либö гижöда.

Страхуйтöмалöн страхуйтчысь дорö шыöдчигöн бöръяыс примитö став мерасö страхуйтöмалысь право торкöмысь дорйöм кузя да страхуйтöмалöн шыöдчöмсянь öти суткиöн висьталö страхуйтысьлы страхуйтöмалöн правояс торкалöм йылысь. 

Страхуйтöмалöн страхуйтысь дорö шыöдчигöн бöръяыслы страхуйтöмалы медицина услугаяс сеттöм либö сетiгöн условиеяс пыдди пуктытöм йылысь сыöн шыöдчöм пöлучитöмсянь куим суткиöн колö решитны страхуйтöмалы колана медицина отсöг (медицина услугаяс) сетан кад, места да сикас кузя мог либö сетны подулалöм öтказ. 

Страхуйтöмалöн либö страхуйтчысьлöн устнöй шыöдчигöн страхуйтысьлы колö пасйыны сылысь шыöдчöмсö да дорйыны страхуйтöмалысь правояс.

Страхуйтöмаяслöн шыöдчöм дорö вермасны содтыссьыны документъяс, кодъяс эскöдöны сылысь подулалöм корöмъяс.

80. Страхуйтöмалöн законодательство серти эм право медицина отсöг (медицина услугаяс) лёка сетöмысь либö сеттöмысь ущерб бергöдöм вылö.

81. Гражданинлысь медицинскöя быть страхуйтöм вылö кö сылысь законнöй правосö абу могмöдöма, ёрдöн вермö корны медицинскöя быть страхуйтöм кузя кывкутысьöс олöмö пöртны тайö правосö.

VII. Медицинскöя быть страхуйтан системаын

вензьöм видлалан пöрадок

82. Медицинскöя быть страхуйтан субъектъяслöн йитöдъяс лöсьöдсьöны Россия Федерацияса законодательствоöн, а сiдзжö медицинскöя быть страхуйтан субъектъяс костын кырымалöм сёрнитчöм условиеясöн.

83. Медицинскöя быть страхуйтöм кузя вензьöмъяс видлавсьöны ёрдын.

Исп. Исакова  36 776 пас


